
1. Անհրաժեշտությունը 
«Հայաստանի Հանրապետության կառավարության 2025 թվականի դեկտեմբերի 25-ի N 1910-Ն որոշման մեջ փոփոխություններ կատարելու մասին» ՀՀ կառավարության որոշման նախագծի ընդունման անհրաժեշտությունը բխում է ՀՀ կառավարության 2021 թվականի փետրվարի 25-ի N 252-Լ որոշմամբ հաստատված Կառավարության աշխատակարգի 24-րդ կետի պահանջների ապահովման փաստից, ինչպես նաև ՀՀ կառավարության 2025 թվականի մարտի 27-ի N 356-Լ որոշմամբ հաստատված «Բուսաբուծության աջակցության 2025 թվականի ծրագրի» (այսուհետ՝ Ծրագիր) 27-րդ, 28-րդ և 29-րդ կետերով սահմանված պահանջների կատարումն ապահովելու հրատապությունից։
Դեռևս 2025 թվականից սկսած ստանձնած պաշտոնական պարտավորությունների համաձայն՝ Նախարարությունը պարտավոր է սահմանված ժամկետներում ուսումնասիրել համայնքների կողմից ներկայացված փաստաթղթերը և իրականացնել աշնանացան ցորենի մշակության գծով ծախսերի մասնակի փոխհատուցման ու դրանց կից մոնիթորինգի գումարների (փոխհատուցվող գումարի 3%-ի չափով) փոխանցումները համայնքների հաշվեհամարներին։ Քանի որ ընդհանուր եռամսյակի համար նախատեսված բյուջետային հատկացումներն ամբողջությամբ սպառվել են, առաջացել է խիստ անհրաժեշտություն տարեկան պլանով նախատեսված ազատ միջոցները եռամսյակային տեղաշարժերի միջոցով տեղափոխել 1-ին կիսամյակ (2-րդ եռամսյակ)։
2. Ընթացիկ իրավիճակը և խնդիրները
Ներկայումս մի շարք համայնքներից Նախարարությունում արդեն իսկ ստացվել են անհրաժեշտ ամփոփ տեղեկատվությունն ու համապատասխան փաստաթղթերը, որոնց համաձայն՝ տվյալ պարտավորությունների մարման համար կիսամյակային կտրվածքով նախատեսված ֆինանսական միջոցներն ամբողջությամբ սպառվել են, և առաջացել է լրացուցիչ ֆինանսական միջոցների վճարման անհրաժեշտություն ստանձնած պարտավորությունների կատարման և վճարումների անհապաղ իրականացման համար:
Այս կոնտեքստում, ստանալով համայնքների տեղեկատվությունը, Էկոնոմիկայի նախարարությունն արձանագրել է, որ աշնանացան ցորենի փաստացի ցանքերը գերազանցել են Ծրագրով նախատեսված ցանքատարածություններին շուրջ 2.4 անգամ։ Միաժամանակ, համայնքներում մոնիթորինգներն իրականացվել են կարճ ժամկետներում, ուստի Էկոնոմիկայի նախարարությանը համայնքների կողմից ներկայացված մոնիթորինգների և տեղեկատվությունների համաձայն՝ փոխհատուցման ենթակա գումարները գերազանցում են 2-րդ եռամսյակի համար նախատեսված սահմանաչափերը։
Այսպես՝ փոխհատուցում արդեն իսկ տրամադրվել է 2,587.1 հա ցանքատարածություններ իրականացրած Ջերմուկ, Նոր Հաճն, Նաիրի, Վեդի, Մասիս, Թալին համայնքներին՝ շուրջ 206.966 մլն դրամի չափով, և շուրջ 6.209 մլն դրամ՝ որպես մոնիթորինգի իրականացման գումար: Ծրագրի գծով 2-րդ եռամսյակի հատկացումների շրջանակներում ձևավորված ճշգրիտ տարբերությունը (առկա ընդհանուր մնացորդը) կազմում է 66.985 մլն դրամ՝ ըստ առանձին միջոցառումների ունենալով հետևյալ պատկերը.
· ծախսերի մասնակի փոխհատուցման տրամադրման միջոցառման գծով (դասիչ 1059, միջոցառում 12003)՝ 65.034 մլն դրամ,
· մոնիթորինգի իրականացմանն աջակցության միջոցառման գծով (դասիչ 1059, միջոցառում 11010)՝ 1.951 մլն դրամ։
Նշված առկա մնացորդը չի բավականացնի մարելու առկա պահանջ ներկայացրած գեթ մեկ համայնքի ամբողջական պարտավորությունը։
Ներկայումս պարտավորությունների ամբողջական կատարման նպատակով փոխհատուցման և մոնիթորինգի գումարների անհապաղ տրամադրման անհրաժեշտություն է առաջացել 14,236.3 հա ցանքատարածություններ իրականացրած Անի, Ախուրյան, Արթիկ, Տեղ, Հրազդան, Չարենցավան, Լոռի Բերդ, Փամբակ համայնքներին, ինչի համար պահանջվում է ընդհանուր առմամբ 1,173.158 մլն դրամ գումար (որից 1,137.969 մլն դրամը՝ որպես ուղղակի փոխհատուցում, իսկ 35.189 մլն դրամը՝ մոնիթորինգի իրականացման համար)։
Հարկ է նշել, որ մի շարք համայնքների մոնիթորինգի արձանագրություններ և տեղեկատվություններ արդեն իսկ ներկայացված են ՀՀ էկոնոմիկայի նախարարություն, և համապատասխան ճշգրտումներ իրականացնելուց հետո փոխհատուցման ենթակա համայնքների ֆինանսավորման թիվը կավելանա։
Հիմնական խնդիրը կայանում է նրանում, որ առանց բյուջետային հատկացումների եռամսյակային վերաբաշխման իրականացման՝ Նախարարությունը զրկված է ստանձնած պարտավորությունները օրենքով սահմանված ժամկետներում կատարելու իրավական և ֆինանսական հնարավորությունից: Ուստի ստանձնած պարտավորությունների թեկուզ և մասնակի մարման և շահառուների շրջանում հնարավոր դժգոհության կանխման նպատակով առաջացել է խիստ կարիք սույն նախագիծը ներկայացնել հաստատման՝ կիրառելով ՀՀ կառավարության 2021 թվականի փետրվարի 25-ի N 252-Լ որոշմամբ հաստատված աշխատակարգի 24-րդ կետի դրույթները, համաձայն որոնց՝ հրատապ լուծում պահանջող և անհետաձգելի հարցերի կարգավորման նպատակով Վարչապետի հանձնարարությամբ Կառավարության որոշման նախագիծը կարող է դրվել շրջանառության մեջ և Կառավարության անդամների կողմից հաստատվել գրավոր քվեարկության ընթացակարգով:
3. Կարգավորման նպատակը և բնույթը
Նախագծի նպատակն է ապահովել «Բուսաբուծության աջակցության 2025 թվականի ծրագրի» շրջանակներում ստանձնած պարտավորությունների անխափան և ժամանակին կատարումը, ինչպես նաև համայնքների ու շահառուների հանդեպ ֆինանսական պարտքերի կուտակման կանխումը:
Կարգավորման բնույթով առաջարկվում է փոփոխություններ կատարել ՀՀ կառավարության 2025 թվականի դեկտեմբերի 25-ի N 1910-Ն որոշմամբ հաստատված բյուջետային հատկացումների եռամսյակային բաշխվածության մեջ և իրականացնել հետևյալ տեղաշարժերը.
· 1059 ծրագրի 11010 «ՀՀ-ում գարնանացան, աշնանացան և կերային մշակաբույսերի ցանքատարածությունների մոնիթորինգի իրականացմանն աջակցություն» միջոցառման տարեկան հատկացված 40.800 մլն դրամից եռամսյակային տեղաշարժերի միջոցով 32.640 մլն դրամը տեղափոխել առաջին կիսամյակ (առաջին կիսամյակի պլանը 8.160 մլն դրամից և 9 ամսվանը՝ 24.480 մլն դրամից ավելացնելով 32.640 և 16.3 մլն դրամով): Միաժամանակ, «Աշնանացան ցորենի մոնիթորինգի ենթարկված ցանքատարածություններ» ոչ ֆինանսական արդյունքային կիսամյակային ցուցանիշը 3,400 հա-ի փոխարեն սահմանել 17,000 հա (ավելացնելով 13,600 հա-ով)։
· 1059 ծրագրի 12003 «ՀՀ-ում գարնանացան, աշնանացան և կերային մշակաբույսերի մշակության հիմնական աշխատանքների համար կատարված ծախսերի մասնակի փոխհատուցման տրամադրում» միջոցառման տարեկան հատկացված 1,360.000 մլն դրամից եռամսյակային տեղաշարժերի միջոցով 1,088.000 մլն դրամը տեղափոխել առաջին կիսամյակ (առաջին կիսամյակի պլանը 272.000 մլն դրամից և 9 ամսվանը՝ 816.000 մլն դրամից ավելացնելով 1,088.000 և 544.0 մլն դրամով): Միաժամանակ, «Աշնանացան ցորենի ցանքատարածությունների ավելացում» ոչ ֆինանսական արդյունքային կիսամյակային ցուցանիշը 3,400 հա-ի փոխարեն սահմանել 17,000 հա (ավելացնելով 13,600 հա-ով)։
Առաջարկվող եռամսյակային տեղափոխման արդյունքում հնարավոր կլինի ապահովել նշված ծրագրերով համապատասխանաբար 1,088.000 մլն դրամ և 32.640 մլն դրամ, ինչը թեև ամբողջությամբ չի բավարարի արդեն իսկ ստանձնած պարտավորությունների լիարժեք մարումը (հաշվի առնելով, որ ընդհանուր պահանջը կազմում է լրացուցիչ 1,760.000 մլն դրամ), սակայն էականորեն կթեթևացնի պետության պարտավորության չափը ստանձնած ներկայիս պարտավորությունների մարման մասով:
Հաշվի առնելով խնդրի հրատապությունը, աջակցություն ստացող ֆերմերային տնտեսությունների ֆինանսական միջոցների սպասումները և գյուղատնտեսական սեզոնի սահմանափակ ժամկետները՝ կիրառելով ՀՀ կառավարության N 252-Լ որոշման 24-րդ կետով սահմանված ընթացակարգը, հնարավորություն կունենաք սույն նախագիծը հաստատել առաջիկա նիստում (կամ նիստերի միջև ընկած ժամանակահատվածում՝ գրավոր քվեարկության միջոցով)՝ ապահովելով միջոցների անհապաղ ուղղումը համայնքային բյուջեներ։
4. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ Էկոնոմիկայի նախարարության կողմից: Նախագծի մշակմանն այլ ինստիտուտներ և անձինք չեն մասնակցել:
5. Կանխատեսվող արդյունքը
Նախագծի ընդունմամբ ակնկալվում է ապահովել ֆինանսական միջոցների հասանելիությունը 2-րդ եռամսյակում, ինչը թույլ կտա անհապաղ իրականացնել նշված համայնքների հանդեպ պետության ստանձնած ֆինանսական պարտավորությունների մարումը: Արդյունքում կապահովվի Ծրագրի բնականոն ընթացքը, կխթանվի հանրապետությունում աշնանացան ցորենի արտադրության ծավալների պահպանումն ու հետագա ավելացումը, և կթեթևացվի տնտեսվարողների ֆինանսական բեռը գյուղատնտեսական ակտիվ շրջանում։
6. ՀՀ պետական բյուջեում ծախսերի և եկամուտների փոփոխությունները
[bookmark: _GoBack]«Հայաստանի Հանրապետության կառավարության 2025 թվականի դեկտեմբերի 25-ի N 1910-Ն որոշման մեջ փոփոխություններ կատարելու մասին» ՀՀ կառավարության որոշման նախագծի ընդունումը պայմանավորված է ՀՀ կառավարության 2025 թվականի N 356-Լ որոշմամբ հաստատված «Բուսաբուծության աջակցության 2025 թվականի ծրագրի» պահանջների կատարմամբ:
Միժամանակ հայտնում ենք, որ սույն նախագծով լրացուցիչ ֆինանսական միջոցների հատկացում չի նախատեսվում, այլ վերաբաշխումն իրականացվում է Էկոնոմիկայի նախարարության ծրագրի միջեռամսյակային տեղաշարժերի հաշվին։ Պարտավորությունների մասնակի մարման նպատակով միջեռամսյակային տեղափոխում իրականացնելու և ֆինանսավորման ներկա հնարավորությունների սահմաններում հատկացումն առաջարկվում է իրականացնել ՀՀ պետական բյուջեում առկա տարեսկզբի ժամանակավորապես ազատ միջոցների հաշվին, ինչը չի հանգեցնի բյուջեի դեֆիցիտի (պակասուրդի) սահմանված չափաքանակների խախտմանը:
Իսկ սույն ծրագրի մասով մնացած լրացուցիչ պահանջվող գումարի ավելացման վերաբերյալ համապատասխան նախագիծը Կառավարության քննարկմանը կներկայացվի լրացուցիչ՝ Ծրագրի (N 356-Լ որոշման) սահմանված կարգով՝ համայնքների կողմից ամբողջական ու վերջնական ճշտված տեղեկատվությունը ստանալու և Նախարարության կողմից դրանց վերջնական ամփոփումից հետո:
7․ Կապը ռազմավարական փաստաթղթերի հետ. 
Նախագիծը բխում է Հայաստանի Հանրապետության կառավարության 2021-2026 թվականների ծրագրի «2 ՏՆՏԵՍՈՒԹՅՈՒՆ» կետի Կառավարության տնտեսական քաղաքականության նպատակների «2.4 Գյուղատնտեսություն» բաժնից:


